
PËR PROJEKTLIGJIN

PËR 
[bookmark: _Hlk208216761]DISA SHTESA DHE NDRYSHIME NË LIGJIN NR. 7895, DATË 27.1.1995 “KODI PENAL I REPUBLIKËS SË SHQIPËRISË”, TË NDRYSHUAR
I.	QËLLIMI I PROJEKTAKTIT DHE OBJEKTIVAT QË SYNOHEN TË ARRIHEN
[bookmark: _Hlk148085050]Procesi i përafrimit të legjislacionit shqiptar me acquis communautaire përbën një nga prioritetet themelore të integrimit evropian të Shqipërisë. Në fushën penale, ky proces ka rëndësi të dyfishtë pasi: 

(i) rrit sigurinë juridike dhe harmonizon standardet e mbrojtjes së të drejtave themelore me ato të Bashkimit Evropian; 
(ii) fuqizon besueshmërinë e sistemit tonë penal në luftën kundër kriminalitetit të organizuar, korrupsionit, pastrimit të parave, dhe formave të tjera të kriminalitetit trans nacional.
[bookmark: _Hlk226709138][bookmark: _GoBack]
Projektligji synon përafrimin e Kodit Penal me Direktivën (BE) 2017/1371 të Parlamentit Evropian dhe të Këshillit, mbi luftën kundër mashtrimit që dëmton interesat financiare të Bashkimit Evropian përmes të drejtës penale (PIF Directive), si dhe forcimin e politikës penale në luftën kundër korrupsionit dhe mashtrimit në nivele të ndryshme. 
Në kuadër të procesit të anëtarësimit në Bashkimin Evropian, veçanërisht në kuadrin e Kapitullit 32 “Kontrolli Financiar”, Republika e Shqipërisë ka detyrimin të transpozojë acquis të BE-së që lidhet me mbrojtjen e interesave financiare të Bashkimit Evropian, përfshirë kontrollin e brendshëm financiar publik, si dhe parandalimin, zbulimin dhe ndëshkimin e mashtrimit dhe korrupsionit që prekin fondet e BE-së, duke garantuar gjithashtu bashkëpunimin me strukturat përkatëse evropiane kundër mashtrimit. Në këtë kontekst, akti përkatës i Bashkimit Evropian duhet të transpozohet në Kodin Penal. Përafrimi i propozuar realizohet në vijim të përmbushjes së detyrimeve të ndërmarra nga Republika e Shqipërisë, në funksion të përmbushjes së piketave të ndërmjetme të përcaktuara për vitin 2026.
Paralelisht, projektligji parashikon edhe ndryshime në kuadrin e përjashtimit ose uljes së dënimit për bashkëpunëtorët e drejtësisë, duke përfshirë bashkëpunimin me anëtarë të strukturave të krimit të organizuar, në të gjitha format e posaçme të bashkëpunimit të parashikuara në Kodin Penal, si grupi i strukturuar kriminal, organizata kriminale, banda e armatosur dhe organizata terroriste, me qëllim identifikimin e bashkëpunëtorëve, strukturës hierarkike, pasurive dhe aktivitetit të tyre kriminal.
Qëllimi i këtyre ndryshimeve është adresimi i plotë dhe i saktë i elementeve të Direktivës (BE) 2017/541 dhe Vendimit Kuadër të Këshillit 2008/841/JHA, të cilat janë transpozuara në legjislacionin penal në fuqi, duke synuar përmirësimin dhe harmonizimin e mëtejshëm të kuadrit ligjor.
Gjithashtu, ndryshimet e propozuara synojnë zgjerimin e mjeteve ligjore në dispozicion të organeve të drejtësisë për zbulimin dhe goditjen efektive të formave të kriminalitetit të organizuar, si dhe forcimin e mekanizmave që nxisin bashkëpunimin e personave të përfshirë në këto struktura.
Në vijim, me ane të ligjit nr. 8/2026 “Për disa ndryshime dhe shtesa në ligjin nr.7895, datë 27.1.1995,  “Kodi Penal i Republikës së Shqipërisë”, i ndryshuar”, Republika e Shqipërisë ka synuar përafrimin e plotë me Vendimet Kuadër të Këshillit 2001/500/JHA dhe 2004/757/JHA, si dhe me direktivat, 2011/36/BE, 2011/93/BE, (BE) 2015/849, (BE) 2017/541 dhe (BE) 2018/1673.
Për të arritur përafrimin e efektshëm dhe të plotë të Direktivës 2011/36/BE për parandalimin dhe luftimin e trafikimit të qenieve njerëzore dhe mbrojtjen e viktimave të tij, është vlerësuar e nevojshme zgjerimi i përkufizimit për kryerjen e veprës së trafikimit, duke specifikuar mjetet e kryerjes së veprës, si kërcënimi, dhuna, shtrëngimi, mashtrimi, kurthi, shpërdorimi i detyrës apo përfitimi nga paaftësia e viktimës për të zgjedhur lirisht në nenin 110/a të Kodit Penal, duke forcuar kështu bazën ligjore për ndjekjen penale të këtyre veprave. 
Përmes këtyre ndryshimeve synohet arritja e objektivave të mëposhtme:
· Përmbushja e piketave të ndërmjetme në kuadër të procesit të integrimit evropian;
· Adresimi i rasteve të transpozimit të paplotë në Kodin Penal në fuqi;
· Sigurimi i transpozimit të plotë të Direktivës (BE) 2017/1371 në legjislacionin penal shqiptar.

II.	VLERËSIMI I PROJEKTAKTIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTE TË TJERA POLITIKE

[bookmark: _Hlk148084824]Ky projektligj nuk është parashikuar në Programin e Përgjithshëm Analitik të Projekt akteve që paraqiten për shqyrtim në Këshillin e Ministrave gjatë vitit 2026, por është në përputhje me objektivat e qeverisë për integrimin e vendit në BE.

III.	ARGUMENTIMI I PROJEKTAKTIT LIDHUR ME PËRPARËSITË, PROBLEMATIKAT, EFEKTET E PRITSHME

Nisma për ndryshimin e Kodit Penal është ndërmarrë në kuadër të përafrimit të legjislacionit kombëtar me acquis të Bashkimit Evropian në fushën e mbrojtjes së interesave financiare të Bashkimit Evropian, si dhe në luftën kundër terrorizmit dhe krimit të organizuar. Në kuadër të angazhimeve të ndërmarra nga Republika e Shqipërisë, përafrimi i këtyre akteve është parashikuar të realizohet brenda vitit 2026; për këtë arsye, nisma përkatëse është ndërmarrë pavarësisht procesit paralel të hartimit të një Kodi të ri Penal nga Ministria e Drejtësisë.

Aktet e Bashkimit Evropian që përafrohen përmes këtyre ndryshimeve në Kodin Penal janë si më poshtë:
1. Direktiva (BE) 2017/1371 e Parlamentit Evropian dhe e Këshillit, datë 5 korrik 2017, “Për luftën kundër mashtrimit që dëmton interesat financiare të Bashkimit Evropian përmes së drejtës penale”.
Direktiva (BE) 2017/1371 synon forcimin e mbrojtjes së interesave financiare të Bashkimit Evropian përmes harmonizimit të legjislacionit penal të shteteve anëtare. Ajo vendos standarde të përbashkëta për përcaktimin e veprave penale që dëmtojnë buxhetin e BE-së, si mashtrimi, korrupsioni, përvetësimi i fondeve dhe pastrimi i produkteve të veprës penale, duke përfshirë edhe mashtrimet e rënda ndërkufitare në fushën e TVSH-së.
Në thelb, direktiva synon të garantojë që këto veprime të ndiqen penalisht në mënyrë efektive dhe të njëtrajtshme në të gjitha shtetet anëtare, duke parashikuar gjithashtu nivele minimale sanksionesh dhe përgjegjësi për personat juridikë. Përmes këtyre masave, synohet rritja e efektivitetit në parandalimin dhe ndëshkimin e abuzimeve me fondet e BE-së, përmirësimi i bashkëpunimit ndërmjet autoriteteve kombëtare, si dhe garantimi i një niveli më të lartë transparence dhe integriteti në menaxhimin e financave të BE-së. 

Dënimet për secilën nga veprat penale të parashikuara/shtuara janë përcaktuar duke marrë në konsideratë kriteret dhe standardet e përcaktuara nga Direktiva (BE) 2017/1371, si dhe duke u mbështetur në praktikat më të mira legjislative të shteteve anëtare, veçanërisht të Italisë dhe Gjermanisë.

Ndryshimet e propozuara synojnë gjithashtu të adresojnë boshllëqet ekzistuese ose 
rastet e përafrimit të pjesshëm apo të pasaktë në legjislacionin penal në fuqi, në veçanti në lidhje me:

• Përjashtimin ose uljen e dënimit për bashkëpunëtorët e drejtësisë (neni 1).

Efektet e këtyre ndryshimeve lidhen si me ndëshkimin e autorëve të veprave penale që cenojnë interesat financiare të Bashkimit Evropian, ashtu edhe me rritjen e efektit parandalues, ku përmes përcaktimit më të qartë të veprave penale dhe sanksioneve përkatëse, synohet përmirësimi i sigurisë juridike dhe afrimi i standardeve kombëtare me ato të Bashkimit Evropian. 

Ndër të tjera, përmes shtesave dhe ndryshimeve në Kodin Penal synohet që të arrihet përputhshmëria e dënimeve të parashikuara nga legjislacioni penal kombëtar me ato të parashikuara nga aktet përkatëse të Bashkimit Evropian. Këto ndërhyrje synojnë të kontribuojnë, për aq sa është e mundur në parashikime uniforme të dënimeve për vepra të caktuara penale, si dhe në përfshirjen e veprave të reja penale në përputhje me ato të parashikuara në legjislacionin në vendeve të BE-së.

Krahas përparësive të mësipërme, ndryshimet kontribuojnë në rritjen e besueshmërisë ndërkombëtare të vendit, duke forcuar kredibilitetin e Republikës së Shqipërisë në procesin e integrimit evropian dhe duke dëshmuar vullnetin dhe kapacitetin institucional për përmbushjen e detyrimeve ndërkombëtare.

Nga ana tjetër këto ndryshime shoqërohen me përfitime ekonomike dhe sociale për Shqipërinë. Zbatimi i një kuadri të harmonizuar ligjor për mbrojtjen e interesave financiare të BE-së rrit transparencën dhe llogaridhënien në administrimin e fondeve publike, duke reduktuar ndjeshëm mundësitë për abuzim dhe korrupsion. Kjo kontribuon në krijimin e një klime më të qëndrueshme dhe të besueshme për investitorët vendas dhe të huaj të cilët kërkojnë stabilitet juridik dhe garanci për mbrojtjen e kapitalit të tyre.

Përparësitë e projektaktit:
• Forcimi i mbrojtjes së interesave financiare të BE-së: Përafrimi me Direktivën (BE) 2017/1371 forcon kuadrin ligjor kundër mashtrimit, korrupsionit dhe abuzimit me fondet, duke rritur efektivitetin e ndjekjes penale.
• Rritja e transparencës dhe llogaridhënies: Parashikimi i standardeve të qarta për hetimin dhe ndëshkimin e shkeljeve përmirëson menaxhimin e fondeve publike dhe redukton hapësirat për korrupsion.
• Forcimi i bashkëpunimit ndërinstitucional dhe ndërkombëtar: Harmonizimi me legjislacionin e BE-së lehtëson bashkëpunimin me strukturat evropiane dhe rrit efikasitetin në luftën kundër krimit financiar ndërkufitar.
• Përmirësimi i kuadrit penal: Përcaktimi më i qartë i veprave penale dhe dënimeve përkatëse rrit sigurinë juridike dhe efektin parandalues të ligjit.

Efektet e pritshme:
• Ulja e rasteve të mashtrimit dhe korrupsionit: Zbatimi i standardeve të reja pritet të reduktojë ndjeshëm abuzimet me fondet publike dhe ato të BE-së.
• Rritje e besimit të publikut dhe investitorëve: Një sistem më i fortë dhe transparent rrit besimin tek institucionet dhe përmirëson klimën e biznesit.
• Rritje e efikasitetit të drejtësisë: Hetimet dhe procedimet penale do të bëhen më të shpejta dhe më të suksesshme falë mjeteve ligjore të përmirësuara.
• Përparim në procesin e integrimit evropian: Përafrimi me acquis të BE-së forcon pozicionin e Shqipërisë në procesin e anëtarësimit dhe demonstron angazhim ndaj standardeve evropiane.

IV.	VLERËSIMI I LIGJSHMËRISË, KUSHTETUTSHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR
Projektligji është në përputhje me rendin e brendshëm kushtetues dhe ligjor. Ndryshimet e propozuara mbështeten në shkronjën “d”, të pikës 2, të nenit 81, të Kushtetutës, ku parashikohet miratimi i kodeve me shumicë të përforcuar (tre të pestat e të gjithë anëtarëve të Kuvendit) si dhe në pikën 1, të nenit 83, të Kushtetutës. Projektligji është në përputhje me parimin e shtetit të së drejtës, i cili përbën bazën dhe kufijtë e veprimtarisë së shtetit. 
Projektligji është në harmoni me legjislacionin e zbatueshëm në fushën e mbrojtjes së interesave financiare, luftës kundër korrupsionit dhe krimit të organizuar, si dhe me standardet e Bashkimit Evropian për parandalimin dhe ndëshkimin e mashtrimit dhe abuzimit me fondet publike. 

V.	VLERËSIMI I SHKALLËS SË PËRAFRIMIT ME ACQUIS COMMUNAUTAIRE (PËR PROJEKTAKET NORMATIVE)

Projektakti synon përafrimin me acquis të Bashkimit Evropian si më poshtë:
1. Direktiva (BE) 2017/1371 e Parlamentit Evropian dhe Këshillit të 5 Korrikut 2017 mbi luftën kundër mashtrimit ndaj interesave financiare të Bashkimit Evropian përmes ligjit penal;

VI.	PËRMBLEDHJE SHPJEGUESE E PËRMBAJTJES SË PROJEKTAKTIT
Projektligji përmban 17 nene si më poshtë:
Neni 1, parashikon ndërhyrjet që bëhen në nenin 52/a, si më poshtë: 

Në nenin 52/a, pas paragrafit të fundit shtohen paragrafët me përmbajtje si vijon:

[bookmark: _Hlk230333208] Pjesëtari i bandës së armatosur ose i grupit të strukturuar kriminal, përfiton përjashtimin nga dënimi ose uljen e tij, kur jep ndihmesë, që gjykohet vendimtare për njohjen e veprimtarisë së tyre, të bashkëpunëtorëve të tjerë, pasurive të zotëruara drejtpërdrejt ose jo prej tyre, si dhe për veprimtaritë hetimore, që zhvillohen ndaj organizatave kriminale, organizatave terroriste, bandave të armatosura dhe grupeve të strukturuara kriminale. 
Pjesëtari i organizatës terroriste, përfiton ulje nga dënimi, kur jep ndihmesë, që gjykohet vendimtare për njohjen e veprimtarisë së tyre, të bashkëpunëtorëve të tjerë, pasurive të zotëruara drejtpërdrejt ose jo prej tyre, si dhe për veprimtaritë hetimore, që zhvillohen ndaj organizatave kriminale, organizatave terroriste, bandave të armatosura dhe grupeve të strukturuara kriminale.

Neni 2, parashikon ndërhyrje që bëhen në nenin 110/a:

Në paragrafin e parë të nenit 110/a, pas togfjalëshit “duke përfshirë shkëmbimin ose transferimin e kontrollit mbi këta persona,” shtohet togfjalëshi “me anë të kërcënimit ose përdorimit të forcës apo me forma të tjera të shtrëngimit, rrëmbimit, mashtrimit, kurthit, shpërdorimit të detyrës ose përfitimit nga një situatë në të cilën personi në fjalë nuk ka alternativë reale ose të pranueshme përveçse t'i nënshtrohet abuzimit të përfshirë ose dhënies apo marrjes së pagesave ose përfitimeve për të marrë pëlqimin e personit që kontrollon një person tjetër”.

Ky nen do të riintegrojë mënyrat e konsumimit të kësaj vepre ndaj subjekteve të rritur si para ndryshimeve të bëra me anë të ligjit nr. 8/2026. Këto elementë janë të parashikuar në pikën 1, të nenit 2 të direktivës së BE-së 2011/36, të datës 5 prill 2011 “Për parandalimin dhe luftën kundër trafikimit të qenieve njerëzorë dhe mbrojtjen e viktimave të tij”, të ndryshuar. 

Neni 3 parashikon ndërhyrjet që bëhen në nenin neni 143/a/8:
Neni 143/a/8 ndryshohet si vijon:
Për qëllime të këtij Kodi, “interesa financiare të BE-së” nënkuptojnë të gjitha të ardhurat, shpenzimet dhe asetet që mbulohen nga, përftohen përmes ose derdhen në buxhetin e Bashkimit Evropian, si dhe buxhetet e institucioneve, organeve, zyrave dhe agjencive të tij, sipas traktateve përkatëse ose buxheteve që administrohen dhe monitorohen prej tyre, drejtpërdrejt ose tërthorazi.
Çdo veprim apo mos veprim, i kryer me dashje, përgjatë veprimtarisë financiare jo prokuruese, i lidhur me përdorimin apo paraqitjen e deklaratave apo dokumenteve të rreme, të pa sakta, të pa plota ose me mos zbulimin e informacionit në kundërshtim me një detyrim specifik i cili sjell shpërdorimin ose mbajtjen pa të drejtë të fondeve ose aseteve nga buxheti i BE-së ose buxhetet e menaxhuara nga ose në emër të tij apo përdorimin e këtyre fondeve ose aseteve për qëllime të ndryshme nga ato për të cilat janë dhënë, duke dëmtuar interesat financiare të BE-së përbën vepër penale dhe dënohet me burgim nga dy gjer në pesë vjet.
Çdo veprim apo mos veprim, i kryer me dashje, përgjatë procedurave të prokurimit, me qëllim përfitimin e paligjshëm të autorit apo një personi të tretë, i lidhur me përdorimin apo paraqitjen e deklaratave apo dokumenteve të rreme, të pa sakta, të pa plota ose mos zbulimin e informacionit në kundërshtim me një detyrim specifik, të cilat sjellin shpërdorimin ose mbajtjen pa të drejtë të fondeve ose aseteve nga buxheti i BE-së ose buxhetet e menaxhuara nga ose në emër të tij apo përdorimi i këtyre fondeve ose aseteve për qëllime të ndryshme nga ato për të cilat janë dhënë, duke dëmtuar interesat financiare të BE-së përbën vepër penale dhe dënohet me burgim nga dy gjer në pesë vjet.
Çdo veprim apo mos veprim, i kryer me dashje, që prek të ardhurat e buxhetit të BE-së, përveç atyre që rrjedhin nga burimet e veta të TVSH-së, i lidhur me përdorimin apo paraqitjen e deklaratave apo dokumenteve të rreme, të pa sakta, të pa plota apo mos zbulimin e informacionit në kundërshtim me një detyrim specifik apo aplikimin e gabuar i një përfitimi të ligjshëm i cili sjell zvogëlimin e paligjshëm të burimeve të buxhetit të BE-së në lidhje me të ardhurat e buxhetit të BE-së, përbën vepër penale dhe dënohen me burgim nga dy gjer në pesë vjet.
Çdo veprim apo mos veprim, i kryer me dashje, në skemat mashtruese ndërkufitare në lidhje me të ardhurat që rrjedhin nga burimet e veta të TVSH-së lidhur me përdorimin apo paraqitjen e deklaratave apo dokumenteve të rreme, të pa sakta, të pa plota në lidhje me TVSH-në apo mos zbulimin e informacionit në lidhje me TVSH-në, në kundërshtim me një detyrim specifik apo paraqitjen e deklaratave të sakta në lidhje me TVSH-në për qëllime të maskimit me mashtrim të mos pagesës ose krijimit të gabuar të të drejtave për rimbursimin e TVSH-së , të cilat sjellin zvogëlimin e paligjshëm të burimeve të buxhetit të BE, me të njëjtin efekt përbën vepër penale dhe dënohen me burgim nga dy gjer në pesë vjet. 
Kur veprat e mësipërme kanë sjellë pasoja të renda dënimi me burgim shtohet me një të tretën e dënimit të dhënë. 
Kur veprat penale të parashikuara në  paragrafin e dytë, të tretë dhe të katërt të këtij neni pasojat do të konsiderohen të renda kur vlera e dëmit ose përfitimit është në vlerën 10.000.000 lekë, ose ekuivalencën  në  monedhë  të  huaj.
Pasojat e veprave penale ndaj sistemit të përbashkët të TVSH-së, konsiderohen të rënda kur veprimet apo mosveprimet e qëllimshme të përkufizuara në paragrafin e mësipërm, lidhen me territorin e dy a më shumë shteteve anëtare të BE-së dhe konsistojnë në një dëm të përgjithshëm prej të paktën 1.000.000.000 lekë, ose ekuivalencën  në  monedhë të huaj.

Neni 4 parashikon se në nenin 244, 244/a, 319, 319/a, 319/b, 319/c, 319/ç, pas paragrafit të fundit, shtohen paragrafët me përmbajtje si vijon:

“Kur këto veprime dëmtojnë ose ka gjasa të dëmtojnë interesat financiare të Bashkimit Evropian, dënohen me burgim nga dy gjer në pesë vjet.
Kur vepra e parashikuar në paragrafin e tretë të këtij neni sjell dëm apo përfitim mbi 10.000.000 lekë, ose  ekuivalencën  në  monedhë  të  huaj,  dënimi shtohet me një të tretën e tij.”

Neni 5 parashikon se në nenin 244/a, shtohet neni 244/b me përmbajtje si vijon:

Premtimi, propozimi ose dhënia, drejtpërdrejt a tërthorazi, i çdo lloj përfitimi të parregullt, për vete ose për persona të tjerë, nëpunësit të Bashkimit Evropian, për të kryer ose për të mos kryer një veprim, që lidhet me detyrën a funksionin e tij, dënohen me burgim, nga gjashtë muaj gjer në tre vjet.”.
Kur këto veprime dëmtojnë ose ka gjasa të dëmtojnë interesat financiare të Bashkimit Evropian, dënohen me burgim nga dy gjer në pesë vjet.
Kur vepra e parashikuar në paragrafin e tretë të këtij neni sjell dëm apo përfitim mbi 10.000.000 lekë, ose  ekuivalencën  në  monedhë  të  huaj,  dënimi shtohet me një të tretën e tij.
Në kuptim të këtij kodi nëpunës i Bashkimit Evropian do të quhet:
(a)	një funksionar i BE-së ose një funksionar vendas, duke përfshirë çdo funksionar vendas të një tjetër shteti anëtar dhe çdo funksionar vendas të një vendi të tretë apo nëpunës i kontraktuar me kontratë pune me BE-në;
(b)	nëpunës i transferuar në Bashkimin Evropian nga një shtet anëtar ose nga një organ publik apo privat, i cili kryen funksione të barasvlershme me ato të ushtruara nga funksionarët e Bashkimit Evropian apo nëpunës të tjerë.
Shkeljet ndaj sistemit të përbashkët të TVSH-së, konsiderohen të rënda kur veprimet apo mosveprimet e qëllimshme të përkufizuara në paragrafin e mësipërm, lidhen me territorin e dy a më shumë shteteve anëtare të BE-së dhe konsistojnë në një dëm të përgjithshëm prej të paktën 100 000 000.

Neni 6 parashikon se në nenin 245, shtohen paragrafët me përmbajtje si vijon:

“Kur këto veprime dëmtojnë ose ka gjasa të dëmtojnë interesat financiare të Bashkimit Evropian, dënohen me burgim nga dy gjer në gjashtë vjet.
Kur vepra e parashikuar në paragrafin e tretë të këtij neni sjell dëm apo përfitim mbi 10.000.000 lekë, ose  ekuivalencën  në  monedhë  të  huaj,  dënimi shtohet me një të tretën e tij.”

Neni 7 parashikon shtimin e nenit 245/a me përmbajtje si vijon:

“Premtimi, propozimi ose dhënia, drejtpërdrejt ose tërthorazi, i çfarëdo përfitimi të parregullt, anëtarit të Komisionit Evropian ose të Parlamentit Evropian,  për  vete  ose  për  persona  të  tjerë  për  të  kryer  ose  mos  kryer  një veprim, që lidhet me detyrën a funksionin e tij, dënohen me burgim nga një deri në pesë vjet.
Kur këto veprime dëmtojnë ose ka gjasa të dëmtojnë interesat financiare të Bashkimit Evropian, dënohen me burgim nga dy gjer në gjashtë vjet.
Kur vepra e parashikuar në paragrafin e tretë të këtij neni sjell dëm apo përfitim mbi 10.000.000 lekë, ose  ekuivalencën  në  monedhë  të  huaj,  dënimi shtohet me një të tretën e tij.”

[bookmark: _Hlk224740360]Neni 8 parashikon shtimin e nenit 248/b me përmbajtje si vijon:

[bookmark: _Hlk227238489]“Veprimi i kryer me dashje nga personi që ushtron funksione publike, të cilit i është besuar drejtpërdrejt ose tërthorazi menaxhimi i fondeve ose pasurive, që konsiston në angazhimin ose shpërndarjen e fondeve, ose përvetësimin apo përdorimin e pasurive në kundërshtim me qëllimin për të cilin ato ishin parashikuar, në çdo mënyrë që dëmton interesat financiare të Bashkimit Evropian, dënohet me burgim nga dy gjer në pesë vjet.
Kur vepra e parashikuar në paragrafin e tretë të këtij neni sjell dëm apo përfitim mbi 10.000.000 lekë, ose  ekuivalencën  në  monedhë  të  huaj,  dënimi shtohet me një të tretën e tij.”

Neni 9 parashikon se në nenin 259 dhe 259/a, pas paragrafit të fundit, shtohen paragrafët me përmbajtje si vijon:

“Kur këto veprime dëmtojnë ose ka gjasa të dëmtojnë interesat financiare të Bashkimit Evropian, dënohen me burgim nga dy deri në tetë vjet.
Kur vepra e parashikuar në paragrafin e tretë të këtij neni sjell dëm apo përfitim mbi 10.000.000 lekë, ose  ekuivalencën  në  monedhë  të  huaj,  dënimi shtohet me një të tretën e tij.”

[bookmark: _Hlk224740480]Neni 10 parashikon shtimin e nenit 259/b me përmbajtje si vijon:

Kërkimi ose marrja, drejtpërdrejt a tërthorazi, i çdo lloj përfitimi të parregullt apo i një premtimi të tillë, për  vete  ose për  persona  të  tjerë,  ose  pranimi  i  një  oferte  a  premtimi  që  vjen  nga  përfitimi  i  parregullt,  nga nëpunësi  i  Bashkimit Evropian, për të kryer ose për të mos kryer një veprim,  që lidhet me detyrën a funksionin e tij, dënohet me burgim nga dy gjer në tetë vjet.
Kur këto veprime dëmtojnë ose ka gjasa të dëmtojnë interesat financiare të Bashkimit Evropian, dënohen me burgim nga dy deri në tetë vjet.
Kur vepra e parashikuar në paragrafin e dytë të këtij neni sjell dëm apo përfitim mbi 10.000.000 lekë, ose  ekuivalencën  në  monedhë  të  huaj,  dënimi shtohet me një të tretën e tij.
Nëpunës i Bashkimit Evropian është çdo person i përmendur në nenin 1, pika (a) e Konventës për luftën kundër korrupsionit që përfshin zyrtarët e Komuniteteve Evropiane ose zyrtarët e Shteteve Anëtare të Bashkimit Evropian.”.

Neni 11 parashikon se në nenet 260, 319/d, 319/dh dhe 319/e,  pas paragrafit të fundit shtohen paragrafët me përmbajtje si vijon:

“Kur këto veprime dëmtojnë ose ka gjasa të dëmtojnë interesat financiare të Bashkimit Evropian, dënohen me burgim nga katër deri në dymbëdhjetë vjet.
Kur vepra e parashikuar në paragrafin e dytë të këtij neni sjell dëm apo përfitim mbi 10.000.000 lekë, ose  ekuivalencën  në  monedhë  të  huaj,  dënimi shtohet me një të tretën e tij.”

Neni 12 parashikon shtimin e nenit 260/a me përmbajtje si vijon:

Kërkimi  ose  marrja,  drejtpërdrejt  ose  tërthorazi,  i  çdo  lloj  përfitimi  të  parregullt  apo  i  një  premtimi  të tillë, për vete ose për persona të tjerë, ose pranimi i një oferte a premtimi  që vjen nga përfitimi i parregullt, nga  anëtari i Komisionit Evropian ose i Parlamentit Evropian,  për  të  kryer  ose  mos  kryer  një  veprim  që  lidhet  me detyrën a funksionin e tij, dënohet me burgim nga katër gjer në dymbëdhjetë vjet.
Kur këto veprime dëmtojnë ose ka gjasa të dëmtojnë interesat financiare të Bashkimit Evropian, dënohen me burgim nga katër deri në dymbëdhjetë vjet.
Kur vepra e parashikuar në paragrafin e dytë të këtij neni sjell dëm apo përfitim mbi 10.000.000 lekë, ose  ekuivalencën  në  monedhë  të  huaj,  dënimi shtohet me një të tretën e tij.”

Neni 13 parashikon se në nenin 287, pas paragrafit të pestë, shtohet paragrafi i gjashtë me përmbajtje si vijon:

“Dispozitat e këtij neni zbatohen për pasuri që është produkt i veprave penale që prekin interesat financiare të Bashkimit Evropian.”.

Neni 14 parashikon si vijon:
“Pas nenit 319/a shtohet neni 319/a/1 me përmbajtje si vijon:

Premtimi, propozimi ose dhënia, drejtpërdrejt a tërthorazi, i çdo lloj përfitimi të parregullt, për vete ose për persona të tjerë, gjyqtarit të Gjykatës të Drejtësisë të Bashkimit Evropian ose Gjykatës Evropiane të Auditorëve, për të kryer ose për të mos kryer një veprim, që lidhet me detyrën a funksionin e tij, dënohen me burgim, nga një gjer në katër vjet.
[bookmark: _Hlk224739254]Kur këto veprime dëmtojnë ose ka gjasa të dëmtojnë interesat financiare të Bashkimit Evropian, dënohen me burgim nga dy deri në pesë vjet.
Kur vepra e parashikuar në paragrafin e dytë të këtij neni sjell dëm apo përfitim mbi 10.000.000 lekë, ose  ekuivalencën  në  monedhë  të  huaj,  dënimi shtohet me një të tretën e tij.”

Neni 15 parashikon si vijon: 
 
“Pas nenit 319/d shtohet neni 319/d/1 me përmbajtje si vijon:

Kërkimi  ose  marrja,  drejtpërdrejt  ose  tërthorazi,  i  çdo  lloj  përfitimi  të  parregullt  apo  i  një  premtimi  të tillë, për vete ose për persona të tjerë, ose pranimi i një oferte a premtimi  që vjen nga përfitimi i parregullt, nga  gjyqtari i Gjykatës të Drejtësisë të Bashkimit Evropian ose Gjykatës Evropiane të Auditorëve,  për  të  kryer  ose  mos  kryer  një  veprim  që  lidhet  me detyrën a funksionin e tij, dënohet me burgim nga tre gjer në dhjetë vjet.
Kur këto veprime dëmtojnë ose ka gjasa të dëmtojnë interesat financiare të Bashkimit Evropian, dënohen me burgim nga katër deri në dymbëdhjetë.
Kur vepra e parashikuar në paragrafin e dytë të këtij neni sjell dëm apo përfitim mbi 10.000.000 lekë, ose  ekuivalencën  në  monedhë  të  huaj,  dënimi shtohet me një të tretën e tij.”

Neni 16 parashikon një dispozitë tranzitore me këtë përmbajtje:

Nenet 244/b, 245/a, 259/b, 260/a, 319/a/1 dhe 319/d/1 hyjnë në fuqi në datën e anëtarësimit të Republikës së Shqipërisë në Bashkimin Evropian, përveç rasteve kur parashikohet ndryshe në marrëveshjen e anëtarësimit ose në masat tranzitore të dakordësuara.

Neni 17 parashikon hyrjen në fuqi të ligjit 15 ditë pas botimit në “Fletoren zyrtare”.

VII.	MINISTRITË, INSTITUCIONET DHE SUBJEKTET E TJERA QË KANË KONTRIBUAR NË HARTIMIN E PROJEKTAKTIT
[bookmark: _Hlk213849399]Ky projektligj është hartuar nga Ministria e Drejtësisë në kuadër të detyrimeve që vijnë në kuadër të përmbylljes së piketave të ndërmjetme të Kapitullit 32, ku një ndër kërkesat është përafrimi i Direktivës 2017/1371 në Kodin Penal.
[bookmark: _Hlk230333954]Ky projektligj është dërguar për mendim institucioneve të mëposhtme: Këshillit të Lartë Gjyqësor, Këshillit të Lartë të Prokurorisë, Shkollës së Magjistraturës, Prokurorisë së Përgjithshme, Prokurorisë së Posaçme kundër Korrupsionit dhe Krimit të Organizuar, Bankës së Shqipërisë, Autoritetit të Mbikëqyrjes Financiare, Ministrisë së Punëve të Brendshme, Ministrisë së Financave, Ministrit të Shtetit dhe Kryenegociator, Agjencisë Shtetërore të Programit Strategjik dhe Koordinimit të Ndihmës, Agjencisë së Inteligjencës Financiare.

VIII. INSTITUCIONET DHE ORGANET QË NGARKOHEN PËR ZBATIMIN E AKTIT
Ngarkohen me zbatimin e këtij projektligji të gjitha institucionet ligjzbatuese.

IX.	RAPORTI I VLERËSIMIT TË TË ARDHURAVE DHE SHPENZIMEVE BUXHETORE
Ky projektligj nuk sjell efekte financiare për buxhetin e shtetit.
  
MINISTRI

Toni Gogu
[bookmark: _Hlk148084875]Relacion shpjegues për projektligjin “Për disa shtesa dhe ndryshime në ligjin nr. 7895, datë 27.1.1995 “Kodi Penal i Republikës së Shqipërisë”, të ndryshuar”.

